
Birgir Ísl. Gunnarsson.

Alþingi ályktar að skora á fjármálaráðherra að skipa nefnd þriggja manna til þess að
gera tillögur um á hvern hátt hagræða megi og spara í rekstri ríkisins og ríkisstofnana með
tillliti til þess að tekjuskattur verði afnuminn í áföngum á almennum launatekjum. Skulu
tillögur nefndarinnar lagðar fyrir Alþingi í upphafi næsta þings.

Greinargerð.
Fyrir alþingiskosningarnar á síðasta vori markaði Sjálfstæðisflokkurinn mjög skýra og

glögga stefnu í skattamálum einstaklinga. Í kosningayfirlýsingu flokksins sagði eftirfarandi
um tekjuskattinn:

"Tekjuskattur á almennar launatekjur verði afnuminn, jafnframt því sem persónufrá-
dráttur nýtist láglaunafólki að fullu. Tekjum hjóna verði skipt á milli þeirra fyrir álagningu
skatta."

Þetta atriði var undirstrikað með því að tekjuskattslækkunin var efst á blaði af sextán
atriðum sem upp voru talin í þeim kafla kosningastefnuskrárinnar sem fjallaði um bætt
lífskjör í þessu landi.

Í því samkomulagi núverandi stjórnarflokka, sem gert var við myndun ríkisstjórnarinn-
ar s. I. vor, var afnám tekjuskatts á almennum launatekjum eitt atriðið, og það að tekjur
hjóna skyldu jafnaðar fyrir skattlagningu. Í framhaldi af þessu ályktaði 15. landsfundur
Sjálfstæðisflokksins einnig um skattamál, en hann var haldinn sex mánuðum eftir
alþingiskosningarnar, í byrjun nóvember s. 1. Þar sagði um afnám tekjuskattsins:

"Tekjuskattur af almennum launatekjum verði afnuminn í áföngum."
Svo sem þessar frásagnir sýna er það eitt meginatriðið í efnahagsstefnu Sjálfstæðis-

flokksins að afnema tekjuskatt af almennum launatekjum. Ætlunin var að hefjast handa um
þá aðgerð strax eftir að ríkisstjórnin hafði tekið við völdum og fjárlagagerð hófst. Alkunna
er hvers vegna dráttur hefur orðið á framkvæmd þessa fyrirheits sem flokkurinn setti á
oddinn. Staða fjármála ríkisins var mun verri þegar ríkisstjórnin tók við völdum en nokkurn
hafði órað fyrir og við það bættust hin þungbæru áföll sem aflabrestur á þorskveiðum hefur
haft í för með sér. Í ljós kom að minnka varð veiðar úr þessum helsta nytjafiskstofni
þjóðarinnar um 43% frá fyrra ári og er leyfilegur afli í ár ekki nema helmingur af því sem var



fyrir tveimur árum, 1982. Af þessum ástæðum var ekki kleift að hefja afnám tekjuskattsins á
síðasta ári eins og ráð hafði verið fyrir gert, þó svo að hann hafi verið lækkaður með
efnahagsráðstöfunum ríkisstjórnarinnar s. I. sumar um 250 milljónir króna. Nú er hins vegar
hin mesta nauðsyn á því að hafist verði handa um að framkvæma kosningayfirlýsingu
Sjálfstæðisflokksins og hefja afnám tekjuskattsins á almennum launatekjum í áföngum.

Það er stefna Sjálfstæðisflokksins að lækkun beinna skatta eigi að vera forgangsverkefni
á sviði skattamála. Það gildir fyrst og fremst um tekjuskattinn því að flestir munu vera
sammála um að hann sé með ranglátustu sköttunum og leggist fyrst og fremst á launamenn
með miklum þunga. Hins vegar fer því fjarri að hann sé með mikilvægustu tekjustofnum
ríkisins þar sem hann er aðeins um 10% af tekjum ríkissjóðs. Þá tekjuminnkun. sem
ríkissjóður verður fyrir vegna afnáms tekjuskattsins. má bæta upp að hluta með sparnaði og
hagræðingu í rekstri ríkisins og hinna mörgu ríkisstofnana. Gengur þessi þingsályktunartil-
laga einmitt út á það að gerð verði nákvæm athugun á því á hvaða sviðum ríkið geti dregið
saman seglin til að mæta lækkun þessa rangláta skatts.

Hér er ekki verið að fara fram á að tekjuskatturinn verði með öllu afnuminn, heldur
aðeins að hann hverfi af almennum launatekjum. Spyrja má hverjar séu almennar
launatekjur. Engin ein skilgreining er til í því efni. Ekki er þó óeðlilegt að miða við
meðaltalstekjur sjómanna, iðnaðarmanna og verkamanna á síðasta ári. Einnig hefur verið
bent á að miða mætti við það tekjumark sem gildir þegar um réttindi er að ræða til þess að fá
úthlutað íbúð í verkamannabústöðum.

Það er skoðun flutningsmanna þessarar þingsályktunartillögu að hér sé um hið mesta
réttlætismál að ræða sem tímabært sé að nái fram að ganga. Sú nefndarskipan, sem hér er
lögð til, er mikilvægur áfangi á þeirri braut.

Á hinn bóginn má ekki gleymast það fyrirheit í kosningastefnuskrá Sjálfstæðisflokksins
á s. I. vori að tekjum hjóna verði skipt á milli þeirra fyrir álagningu skatts. Frekari aðgerðir í
því máli þarf að hefja á næstunni.


